
Pelajaran dari peristiwa hijrah

اَلْحَمْدُ لله،  كَتَبَ النَّصْرَ وَالتَّأْيِيـدَ لِعِبَادِهِ الْمُخْلِصِين، ((  إِنَّا لَنَنْصُرُ رُسُلَنَا وَالَّذِينَ آمَنُوا فِى الْحَيَاةِ الدُّنْيَا وَيَوْمَ يَقُومُ الأَشْهَادُ )) وَأَشْهَدُ أَنْ لاَاِلهَ إلاَّ اللهُ وَحْدَهُ لاَشريْكَ لَهُ ،  أَرْسَلَ رَسُولَهُ  بِالهُدَى وَدِينِ الحَقِّ لِيُظْهِرَهُ عَلى الدِّينِ كُلِّهِ وَلوْ كَرِهَ الْمُشْرِكُونَ .  وَأَشْهَدُ اَنَّ سَيّدَناَ مُحمَّدًا رَسولُ الله , أُوذِيَ فِى سَبِيلِ الله وهُوَ  بِمَـكَّةَ  فَصَبَرَ , وَأمَرَهُ اللهُ بِالهِجْرَةِ فَهَاجَرَ . اللَّهُـمَّ صَلِّ وَسـَلِّمْ وَبَارِكْ على سَيِّدِنا محمدٍ وَعَلَى آلِهِ وَأَصْحَابِهِ  الَّذِينَ جَاهَدُوا فِى اللهِ حَقَّ جِهَادِهِ فَكَتَبَ لَهُمْ رَبُّهُمْ عِزَّ الدُّنْيَا وَسَعَادَةَ الْعُقْبَى  ((  يَوْمَ لاَ ينْفَعُ مَالٌ وَلاَ بَنُونَ  إِلاَّ  مَنْ أَتَى اللهَ بِقَلْبٍ سَلِيمٍ )) .

أمّا بعدُ،  فَيا أَيُّها الإخْوَةُ المـؤْمِنُونَ : اِتَّقُوا اللهَ ,  إنَّ اللهَ مَعَ  الَّذِينَ اتَّقَوا والَّذِينَ  هُمْ مُحْسِنُونَ.

Sidang Jumaat yang mulia,

Zaman berputar, masa beredar. Demikianlah keadaannya. Tanpa kita sedari, Jumaat depan Insya Allah kita akan berada dalam bulan Muharram, tahun baru Islam 1421. Dua hari sebelum itu iaitu pada hari Rabu, 5 April depan sebelum waktu Maghrib kita akan berdoa memohon kepada Allah agar segala amal dan kebajikan yang kita lakukan pada tahun ini mendapat pengqabulan daripada Allah. Selepas solat Maghrib pula, Insya Allah kita akan menyambut awal tahun baru 1421 dengan penuh kesyukuran  dan keinsafan dan memohon ma’unah dan bantuan dari Allah. Semoga hidup kita di tahun-tahun mendatang terpandu dengan taufik daripada Allah untuk menjalankan segala suruhanNya dan meninggalkan segala laranganNya.

Dengan bertambahnya tahun, umur kita kian berkurang. Ajal maut semakin dekat. Maka marilah kita gunakan kesempatan kehiudpan dunia yang singkat ini untuk mendekatkan diri kita kepada Allah. Janganlah kita hanya leka dengan berbagai persoalan hidup di dunia.

Hadirin sidang Jumaat yang mulia sekalian,

Menyambut Muharram sebagai awal tahun hijrah bereti kita menyambut dan memperingati kembali akan jihad dan perjuangan Nabi besar kita Muhammad s.a.w beserta para sahabatnya di dalam menegakkan agama Islam dan mempertahankan kebenaran. Junjungan kita Muhammad s.a.w sejak diangkat menjadi rasul pada usia 40 tahun, dengan semangat yang kental, sabar dan tawakkal , tidak kenal penat dan lelah. Selama 13 tahun beliau telah melaksanakan tugas yang sangat besar, iaitu memperkenalkan aqidah tauhid di kalangan masyarakat jahiliah Mekah dan memimpin mereka ke jalan yang benar. Walaupun ada beberapa golongan yang menerima seruannya, tetapi golongan yang menolak dan menentang adalah lebih ramai . Malah mereka telah bertindak kasar terhadap orang muslimin, menekan, menghalang dan memusuhi Rasulullah serta sahabatnya.

Kaum musyrikin Quraish pernah menawarkan kepada Rasulullah harta kekayaan, pangkat dan wanita, agar Rasulullah s.a.w berhenti dari menjalankan dakwah. Namun Rasulullah menolak kesemua itu kerana beliau mempunyai pendirian yang kukuh. Beliau tidak kejar harta, pangkat  mahupun wanita. Apa yang beliau mahu adalah menyeru manusia kepada mentauhidkan Allah. Kesabaran Rasulullah akhirnya menghasilkan natijah. Umat Islam bertambah kuat sehingga kaum musyrikin Quraish  mengambil keputusan untuk membunuh sahaja Rasulullah s.a.w. Akan tetapi Allah mengetahui perancangan mereka. Maka Allah memerintahkan Rasulullah keluar dari kota Mekkah dan berhijrah ke kota Madinah. 

Pada malam ketika 12 orang pemuda Quraish mengepung rumah Rasulullah untuk membunuhnya, ketika itulah Rasulullah keluar dari rumahnya tanpa disedari oleh pemuda-pemuda tersebut. Begitulah keagungan Allah. Allah berkuasa menutup mata-mata mereka sehingga mereka tidak sedar keberangkatan Rasulullah. Mereka menyangkan bahawa Rasulullah masih lagi berada di rumahnya sedangkan tempat tidur Rasulullah sudah diambil oleh seorang pemuda Islam yang amat berani. Itulah Saidina Ali k.a.

Kemudian baginda berjumpa saiyidina Abu Bakar As-Siddiq, lalu kedua-duanya menuju ke gua Tsur dan bersembunyi di sana. Selama tiga hari beliau dan Abu Bakar as-siddiq bersembunyi di gua. Selama itulah Saidina Abu Bakar berasa ketakutan. Dia takut bukan atas dirinya. Akan tetapi dia takut sekiranya Rasulullah ditangkap oleh orang-orang musyrik Quraish. Allah telah merakamkan peristiwa ini dalam ayat 40, surah At-Taubah:

إِلاَّ تَنصُرُوهُ فَقَدْ نَصَرَهُ اللَّهُ إِذْ أَخْرَجَهُ الَّذِينَ كَفَرُوا ثَانِيَ اثْنَيْنِ إِذْ هُمَا فِي الْغَارِ إِذْ يَقُولُ لِصَاحِبِهِ لاَ تَحْزَنْ إِنَّ اللَّهَ مَعَنَا فَأَنزَلَ اللَّهُ سَكِينَتَهُ عَلَيْهِ وَأَيَّدَهُ بِجُنُودٍ لَمْ تَرَوْهَا وَجَعَلَ كَلِمَةَ الَّذِينَ كَفَرُوا السُّفْلَى وَكَلِمَةُ اللَّهِ هِيَ الْعُلْيَا وَاللَّهُ عَزِيزٌ حَكِيمٌ
Ertinya: Kalau kamu tidak menolongnya (Nabi Muhammad) maka sesungguhnya Allah telahpun menolongnya, iaitu ketika kaum kafir (di Makkah) mengeluarkannya (dari negerinya Makkah) sedang ia salah seorang dari dua (sahabat) semasa mereka berlindung di dalam gua, ketika ia berkata kepada sahabatnya: "Janganlah engkau berdukacita, sesungguhnya Allah bersama kita". Maka Allah menurunkan semangat tenang tenteram kepada (Nabi Muhammad) dan menguatkannya dengan bantuan tentera (malaikat) yang kamu tidak melihatnya. Dan Allah menjadikan seruan (syirik) orang-orang kafir terkebawah (kalah dengan sehina-hinanya), dan Kalimah Allah (Islam) ialah yang tertinggi (selama-lamanya), kerana Allah Maha Kuasa, lagi Maha Bijaksana.

Setelah tiga hari bersembunyi, Rasulullah s.a.w keluar memulakan perjalanan beliau ke Madinah dengan ditemani oleh sahabat beliau yang paling rapat iaitu Saidina Abu Bakar as-siddiq. Rasulullah keluar dari kota Mekkah dengan perasaan sedih kerana kaumnya sendiri yang mendorong beliau keluar berhijrah. Ketika itulah Allah s.w.t menurunkan ayat 80, surah Al-Isra’:

وَقُلْ رَبِّ أَدْخِلْنِي مُدْخَلَ صِدْقٍ وَأَخْرِجْنِي مُخْرَجَ صِدْقٍ وَاجْعَلْ لِي مِنْ لَدُنْكَ سُلْطَانًا نَصِيرًا
Ertinya: Dan pohonkanlah (wahai Muhammad, dengan berdoa): “Wahai Tuhanku! Masukkanlah daku ke dalam urusan ugamaku dengan kemasukan yang benar lagi mulia, serta keluarkanlah daku daripadanya dengan cara keluar yang benar lagi mulia; dan berikanlah kepadaku dari sisiMu hujah keterangan serta kekuasaan yang menolongku”.

Selepas hijrahnya Rasulullah s.a.w dari kota Mekkah, Allah s.w.t menurunkan azabnya ke atas orang-orang Quraisy. Mereka merana kelaparan. Ini terakam dalam ayat 112, surah An-Nahl:

وَضَرَبَ اللَّهُ مَثَلًا قَرْيَةً كَانَتْ آمِنَةً مُطْمَئِنَّةً يَأْتِيهَا رِزْقُهَا رَغَدًا مِنْ كُلِّ مَكَانٍ فَكَفَرَتْ بِأَنْعُمِ اللَّهِ فَأَذَاقَهَا اللَّهُ لِبَاسَ الْجُوعِ وَالْخَوْفِ بِمَا كَانُوا يَصْنَعُونَ
Ertinya: Dan (berhubung dengan hal kaum yang kufur ingkar) Allah memberikan satu contoh: Sebuah negeri yang aman damai dan tenteram, yang didatangi rezekinya yang mewah dari tiap-tiap tempat, kemudian penduduknya kufur akan nikmat-nikmat Allah itu, maka Allah merasakannya kelaparan dan ketakutan yang meliputi keseluruhannya disebabkan apa yang mereka telah lakukan.

Sidang Jumaat yang mulia sekalian,

Detik-detik kehidupan junjungan kita nabi Muhammad s.a.w di Mekah dan Madinah merupakan dua peringkat masa yang paling penting dan sangat besar ertinya dalam sejarah Islam. Peristiwa hijrah menjadi suatu sumber ilham dan dorongan yang kuat agar kita meneruskan dakwah Islamiah sebagaimana yang digariskan oleh Rasulullah s.a.w dan para sahabatnya yang merupakan generasi Assalafus Soleh. Tugas dakwah adalah tugas sepanjang hidup bukan tugas musiman dan sambilan. Tiada siapa pun juga yang boleh melarikan diri dari tugas suci ini. 

Kita seharusnya mengambil iktibar dari peristiwa hijrah ini. Bagaimana Rasulullah meneruskan perjuangannya di Mekkah dan Madinah. Maka kita tidak seharusnya lalai dari tanggung-jawab ini. Sebagai orang mukmin, kita mewarisi perjuangan Rasulullah, iaitu menyuruh orang melakukan kebaikan (amar ma’ruf) dan menegah orang dari kemungkaran (nahi munkar). Semoga Allah memberi kita taufik dan hidayah sepanjang hayat kita dan melanjutkan usia kita hingga dapat menyambut tahun-tahun hijrah yang akan datang dalam keadaan yang lebih baik dengan keimanan dan ketakwaan yang bertambah.

Sesuai dengan penyambutan kita terhadap awal tahun hijrah Muharram ini, marilah kita hidupkan terus semangat persatuan dan persaudaraan, semangat berkorban di jalan Allah untuk kejayaan dan keagungan agama kita, masyarakat dan negara sepertimana yang pernah dicapai oleh masyarakat Islam pada awal hijrahnya Rasulullah s.a.w dahulu. Firman Allah s.w.t dalam surah As-Saf, ayat 10 dan 11:

يَاأَيُّهَا الَّذِينَ آَمَنُوا هَلْ أَدُلُّكُمْ عَلَى تِجَارَةٍ تُنجِيكُمْ مِنْ عَذَابٍ أَلِيمٍ، تُؤْمِنُونَ بِاللَّهِ وَرَسُولِهِ وَتُجَاهِدُونَ فِي سَبِيلِ اللَّهِ بِأَمْوَالِكُمْ وَأَنفُسِكُمْ ذَلِكُمْ خَيْرٌ لَكُمْ إِنْ كُنتُمْ تَعْلَمُونَ
Ertinya: Wahai orang-orang yang beriman! Mahukah Aku tunjukkan sesuatu perniagaan yang boleh menyelamatkan kamu dari azab seksa yang tidak terperi sakitnya? Iaitu, kamu beriman kepada Allah dan rasulNya, serta kamu berjuang membela dan menegakkan ugama Allah dengan harta benda dan diri kamu; yang demikian itulah yang lebih baik bagi kamu, jika kamu hendak mengetahui (hakikat yang sebenarnya).

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

